Einelti 

Einelti finnst því miður víða m.a. á heimilum og í skólum. Rannsóknir hafa sýnt að einelti er að einhverju leiti að færast úr skólastofunni yfir í netheima þar sem börn nota bloggsíður, MSN og spjall til að gera lítið úr öðrum einstaklingum.  Einelti á Netinu getur m.a. birst í formi skyndiskilaboða, tölvupósts og á heimasíðum. Það getur komið fram í myndatexta, þar sem sett er mynd eða myndir á netið og þeim sem vilja boðið að setja niðrandi texta við hverja mynd. Til eru dæmi þess að bloggsíður hafi verið settar upp eingöngu til að niðurlægja ákveðinn einstakling, einnig eru hatursfull og niðrandi skilaboð skrifuð í dagbækur eða athugasemdardálka á heimasíðum þolenda. Þegar kemur að msn samskiptum þá getur annaðhvort þolandinn lent í því að gerandinn og jafnvel fleiri ákveði að „blokkera“ viðkomandi á msn, sem þýðir að þolandinn getur ekki rætt við viðkomandi á msn og við það fækkar tengiliðunum.
Einnig eru dæmi um að fólk noti farsíma til að áreita eða hræða aðra með óviðeigandi símtölum, textaskilaboðum eða myndum. Um 30% barna segjast þekkja einhvern sem hefur verið strítt eða þeim sýndur yfirgangur gegnum farsíma  og því er mikilvægt að foreldrar séu vakandi gagnvart slíku, hvort sem börn þeirra eru þolendur eða gerendur í slíkum málum. 

Góð ráð
 
• Leggðu áherslu á að barnið þitt gefi ekki hverjum sem er símanúmerið eða aðrar persónulegar upplýsingar, síst af öllu ókunnugum.
• Ekki svara særandi eða illkvittnum skilaboðum – það hvetur aðeins þá sem senda
• Mikilvægt er að ræða strax við barnið ef grunur vaknar um að það hafi orðið fyrir einelti og leita aðstoðar
• Leggðu áherslu á að barnið svari aldrei texta- eða myndskilaboðum sem það hefur ekki óskað eftir og innihalda óviðeigandi efni.
• Geymdu særandi textaskilaboð og myndir. Það getur verið mikilvægt sönnunargagn komi til lögreglurannsóknar
• Ræddu við barnið um mikilvægi þess að það láti þig vita ef það verður fyrir einhverskonar ónæði eða áreiti af völdum SMS, mynd-eða textaskilaboða, hvort sem það er frá einhverjum sem það þekkir eða ókunnugum.
• Leggðu áherslu á það við barnið þitt, að sömu sömu reglur gildi um samskipti í netinu og í daglegu lífi. Einelti er aldrei ásættanlegt.
• Skoðaðu heimasíðu barnsins þíns og athugaðu sérstaklega hvað er verið að skrifa í gestabókina en þar koma oft ljótar athugasemdir til barnsins ef það er lagt í einelti. 
• Skoðaðu tengiliði barnsins þíns á msn, ef mikið er um „blokkeraða“ tengiliði (contact) getur það verið merki um samantekin ráð um að útiloka barnið þitt frá msn skilaboðum. Fáðu leyfi barnsins þíns til að vista msn söguna og með því getur þú fylgst með hvaða skilaboð það er að fá.
